
A.L. 32 tal-2023

ATT DWAR L-IMMIGRAZZJONI
(KAP. 217)

Regolamenti tal-2023 li jemendaw ir-Regolamenti 
dwar l-Immigrazzjoni (Emenda Nru 2)

 BIS-SAĦĦA tas-setgħat mogħtija bl-artikolu 36 tal-Att dwar l-
Immigrazzjoni, il-Ministru responsabbli għall-immigrazzjoni għamel
dawn ir-regolamenti li ġejjin:-

Titolu.

L.S. 217.04.

1. It-titolu ta’ dawn ir-regolamenti hu r-Regolamenti tal-2023
li jemendaw ir-Regolamenti dwar l-Immigrazzjoni (Emenda Nru 2) u
dawn ir-regolamenti għandhom jinqraw u jinftiehmu ħaġa waħda mar-
Regolamenti dwar l-Immigrazzjoni, hawn aktar ’il quddiem imsejħa
"r-regolamenti prinċipali".

Jemenda r-
regolament 2 
tar-regolamenti 
prinċipali.

2. Ir-regolament 2 tar-regolamenti prinċipali għandu jiġi
emendat kif ġej:

(a) it-tifsira "post fejn taqsam il-fruntiera" tagħha
għandha tiġi mħassra;

(b) minnufih wara t-tifsira "persuna li ma titħalliex
tidħol" tagħha għandha tiġi miżjuda din it-tifsira ġdida li ġejja:

" "punti ta’ qsim tal-fruntiera" tfisser kwalunkwe
punt ta’ qsim kif jista’ jiġi indikat minn żmien għal żmien
mill-Uffiċjal Prinċipali tal-Immigrazzjoni għall-qsim ta’
fruntieri esterni f’Malta;"; u

(ċ) minnufih wara t-tifsira "Stat Membru" tagħha għandu
jiġi miżjud dan it-tifsir ġdid li ġej:

" "uffiċjal tal-fruntiera" tfisser uffiċjal pubbliku
assenjat mill-Uffiċjal Prinċipali tal-Immigrazzjoni, f’punt
ta’ qsim tal-fruntiera sabiex iwettaq verifiki fuq il-fruntiera
sabiex jiżgura li persuni jkunu jistgħu jiġu awtorizzati
jidħlu fit-territorju ta’ Malta jew awtorizzati li jitilqu mill-
imsemmi territorju. Għall-fini ta’ dawn ir-regolamenti,
"uffiċjali tal-fruntiera" ma għandhomx jinkludu membri
oħra ta’ forzi dixxiplinati li jwettqu verifiki fuq il-fruntiera
fil-punti ta’ qsim tal-fruntiera;

"verifika fuq il-fruntiera" tfisser verifika magħmula

f’dak il-post fejn taqsam il-fruntiera bħala reazzjoni
esklussivament għall-intenzjoni ta’ xi persuna li taqsam
dawk il-punti ta’ qsim ta’ fruntiera;".

Iżid regolament 
ġdid mar-
regolamenti 
prinċipali.

3. Minnufih wara r-regolament 16 tar-regolamenti prinċipali
għandu jiġi miżjud dan ir-regolament ġdid li ġej:

"Pieni f’każ
ta’ ksur.

16A.  (1) Fejn, waqt li jkun qiegħed iwettaq
verifiki fuq il-fruntiera f’punti ta’ qsim tal-fruntiera,
uffiċjal tal-fruntiera jkollu raġuni raġonevoli sabiex
jissuspetta li persuna tkun wettqet ksur tal-leġiżlazzjoni
relatata mar-rekwiżit ta’ pussess xieraq ta’ dokumenti tal-
ivvjaġġar, tali uffiċjal tal-fruntiera jista’ jwaqqaf lill-
imsemmija persuna bil-għan li jiżgura li dik il-persuna
tissodisfa r-rekwiżiti kollha għad-dħul f’Malta:

Iżda uffiċjal tal-fruntiera ma għandux iżomm
lill-ebda persuna ħlief kif provdut fis-subregolament (2).

(2) Waqt li jkun qiegħed iwettaq verifika fuq il-
fruntiera, uffiċjal tal-fruntiera jista’ jżomm lil kwalunkwe
persuna bil-għan li jressaqha quddiem uffiċjal tal-pulizija
jew sakemm uffiċjal tal-pulizija jasal fil-punt tal-qsim tal-
fruntiera meta l-preżenza tiegħu tkun meħtieġa fl-
imsemmi punt tal-qsim tal-fruntiera mill-istess uffiċjal
tal-fruntiera. Persuna tista’ tiġi miżmuma talli tirrifjuta li
tieqaf sabiex tagħti l-informazzjoni kollha meħtieġa jew
bil-għan li ma tħallix lil dik il-persuna tidħol f’Malta jekk
ma tissodisfax ir-rekwiżiti kollha għad-dħul f’Malta:

Iżda f’tali ċirkostanzi l-imsemmija persuna
tkun ġiet imwissija sabiex tieqaf u ma tkunx waqfet
volontarjament.

(3) Kwalunkwe persuna li tirrifjuta li tagħti, jew
tagħti b’mod falz lil xi uffiċjal tal-fruntiera fl-eżerċizzju
tad-dmirijiet tiegħu, id-dettalji tagħha u kwalunkwe
informazzjoni oħra li tista’ tkun meħtieġa bil-liġi skont
id-dispożizzjonijiet tal-liġi relatati ma’ dħul leġittimu
f’Malta bil-għan li jwettaq verifika fuq il-fruntiera,
għandha tkun ħatja ta’ kontravvenzjoni u għandha teħel,
meta tinstab ħatja, ammenda li ma teċċedix mija u ħamsin
euro (€150).".

